
VENDIM  

PËR MOSPRANIMIN PËR SHQYRTIM TË KËRKESËS ANKIMORE NR. 48, DATË 07.04.2023 TË 

DEPOZITUAR NGA “PARTIA DEMOKRATIKE E SHQIPËRISË”   

 

Komisioni i Ankimimeve dhe Sanksioneve në mbledhjen e datës 10.04.2023, me pjesëmarrjen e:  

Ledio   BRAHO               -  Relator  

Elvin   LAKO    - Anëtar 

Elvis   ÇEFA                - Anëtar 

Ilirjan   RUSMALI           - Anëtar  

Koli   BELE                - Anëtar 
 

 

Shqyrtoi çështjen me:  

 

ANKUES:  “Partia Demokratike e Shqipërisë”, përfaqësuar nga z. Indrit Sefa dhe       

z. Rezart Kthupi; 

PALË E INTERESUAR:             “Partia Socialiste e Shqipërisë”, përfaqësuar nga z. Eridian Salianji     

      dhe Andi Skënderi 

  

OBJEKT:  1. Shfuqizimi pjesërisht i vendimit nr. 300, datë 05.04.2023 të 

Komisionerit Shtetëror të Zgjedhjeve  

Data: 10.04.2023                         Nr: 53         Ora: 18:00 

Komisioni i Ankimimeve dhe Sanksioneve 

                                                     2. Ndalimi i kandidimit të kandidatit për kryetar bashkie të 

Mallakastrës shtetasit Qerim Ismailaj të propozuar nga Partia 

Socialiste e Shqipërisë 

BAZË LIGJORE:  Nenet 21, pika 1, shkronja “b”, 123/1, 124, 126, 129 dhe 130 të ligjit 

nr. 10019, datë 29.12.2008 “Kodi Zgjedhor i Republikës së Shqipërisë”, 

të ndryshuar 

 

Rrethanat e çështjes: 

1. Komisioneri Shtetëror i Zgjedhjeve, me vendimin nr. 300, datë 05.04.2023, ka kryer ex officio 

verifikimin paraprak të kushteve të kandidimit për kryetar bashkie për kandidatët e subjektit 

zgjedhor “Partia Socialiste e Shqipërisë” në disa bashki dhe ka lejuar kandidimin e tyre. 

Verifikimi paraprak është kryer me cilësinë e institucionit pranë të cilit depozitohen formularët 

e vetdeklarimit, në zbatim të shkronjës  “ a” të pikës 4 të nenit 5 të ligjit nr. 138/2015 “Për 

garantimin e integritetit të personave që zgjidhen, emërohen ose ushtrojnë funksione publike”. 

Në shtojcën 1 të vendimit të Komisionerit nr. 300, datë 05.04.2023 është i përfshirë në listë me 

nr. 17 kandidati i PS për kryetar të bashkisë Mallakastër, z. Qerim Ismaili. 

2. Komisioni Zonal i Administrimit Zgjedhor (KZAZ) nr. 62 është organi i administratës zgjedhore 

kompetent për regjistrimin e kandidatëve për kryetar të bashkisë Mallakastër. KZAZ-ja nr. 62 ka 

vendosur me vendimin nr. 4, datë 28.03.2023 “regjistrimin e kandidatit për kryetar z. Qerim 

Ismail Ismailaj në bashkinë Mallakastër, paraqitur nga subjekti zgjedhor Partia Socialiste e 

Shqipërisë, në zgjedhjet për organet e qeverisjes vendore të datës 14.05.2023”. 

3. Partia Demokratike ka paraqitur ankim ndaj vendimit të Komisionerit nr. 300, datë 05.04.2023 

në cilësinë e saj si subjekt zgjedhor, duke kërkuar shfuqizimin pjesëërisht të vendimit të 

Komisionerit nr 300, datë 05.04.2023 dhe ndalimin e kandidimit të kandidatit për kryetar 

bashkie të Mallakastrës z. Qerim Ismail Ismailaj të propozuar nga Partia Socialiste e Shqipërisë. 

4. Në cilësinë e saj si subjekt elektoral, Partia Demokratike ka kërkuar që të legjitimohet në të 

drejtën e ankimit, për shkak se miratimi i rezultateve të verifikimit paraprak dhe lejimi i 

kandidatit z. Qerim Ismailaj që të regjistrohet në zgjedhje si kandidat për kryetar bashkie i 

bashkisë Mallakastër, në kushtet kur atij, sipas ankuesit, duhet t’i ishte ndaluar kandidimi, prish 

barazinë e palëve në konkurrim. Mbrojtja e barazisë së palëve në konkurrim është interes 

legjitim i ankuesit, në cilësinë e tij si subjekt zgjedhor, që garon me kandidat të vetin në këtë 

bashki. Partia Demokratike e Shqipërisë është legjitimuar në të drejtën e ankimit edhe më parë 

në një vendimarrje tjetër me po të njejtin subjekt (vendimi i KAS-it nr. 101, datë 07.07.2021). 

5. Subjekti zgjedhor ‘Partia Socialiste” paraqiti kërkesë që të përfshihej si palë e interesuar në 

shyrtimin e ankimit, për shkak se “vendimi që mund të jepet në përfundim të procedurës 

administrative që shqyrton kërkesën ankimore në fjalë i cënon drejtpërdrejtë interesat e 

ligjshme”, sepse “nëpërmjet kërkesës ankimore Partia Demokratike e Shqipërisë kërkon që të 

ndalohet kandidimi i kandidatit të Partisë Socialiste të Shqipërisë në zgjedhjet vendore të datës 

14. maj 2023 në bashkinë Mallakastër”. 

6. Komisioni i Ankimimeve dhe Sanksioneve (KAS) caktoi relator me short për shqyrtimin e këtij 

ankimi anëtarin Ledio Braho dhe zhvilloi seancën e shqyrtimit paraprak më datë 10.04.2023, ora 

18:00. Në këtë seancë u pranua ndërhyrja si palë e interesuar e subjektit zgjedhor “Partia 

Socialiste”. 

7. Në seancën e shqyrtimit paraprak morën pjesë ankuesi, subjekti zgjedhor “Partia Demokratike”, 

përfaqësuar nga z. Indrit Sefa, pala e interesuar, subjekti zgjedhor “Partia Socialiste, përfaqësuar 

nga z. Eridian Salianji dhe administrata e KQZ-së përfaqësuar nga sekretari i përgjithshëm z. Ylli 

Merkaj. 

8. Përfaqësuesi i ankuesit kërkoi nga KAS-i njohjen e legjitimimit në të drejtën e ankimit për 

subjektin zgjedhor “Partia Demokratike”, kurse përfaqësuesi i palës së interesuar kërkoi 

mosnjohjen e kompetencës lëndore, për të cilën gjykonte se i takon gjykatës administrative, sa 

kohë që kompetenca nuk buron nga Kodi Zgjedhor, por buron nga ligji  nr. 138/2015 “Për 

garantimin e integritetit të personave që zgjidhen, emërohen ose ushtrojnë funksione publike”. 

 KAS-i konstaton:  

1. Lidhur më kërkesën e palës së interesuar për deklarimin e moskompetencës së KAS-it në një 

çështje që ka objekt zbatimin e ligjit nr. 138/2015 “Për garantimin e integritetit të personave 

që zgjidhen, emërohen ose ushtrojnë funksione publike”, KAS-i rikonfirmon qendrimin e 

mbajtur me vendimin e tij nr. 07, datë 11.03.2021 “Për mospranimin për shqyrtim të kërkesës 

ankimore nr. 04, datë 09.03.2021 të znj. Leonora Hyso ndaj vendimit të Komisionerit Shtetëror 

të Zgjedhjeve nr. 30, datë 15.12.2020”. 

2. Zbatimi i ligjit nr. 138/2015, “Për garantimin e integritetit të personave që zgjidhen, emërohen 

ose ushtrojnë funksione publike” është kompetencë ligjore e KQZ-së dhe ushtrohet në emër të 

saj nga Komisioneri (shkronja “n” e pikës 1 të nenit 19). Aktet e Komisionerit të dala në zbatim 

të këtij ligji janë akte administrative individuale në kuptim të Kodit të Procedurave 

Administrative (KPrA). 

3. Neni 129 i KPrA parashikon se mbrojtja gjyqësore e të drejtave apo pretendimeve mund të 

bëhet vetëm pasi të jenë shteruar mjetet ligjore administrative. Kodi Zgjedhor njeh ankimimin 

administrativ si mjet ligjor për mbrojtjen e interesave të ligjshme, sepse i ka njohur KAS-it 

kompetencën për të shqyrtuar dhe zgjidhur në rrugë administrative ankesat ndaj akteve të 

Komisionerit (shkronja“ b” e pikës 1 të nenit 21, pika 2 e nenit 124/1 të KZ). Kompetenca sipas 

shkronjës “b” të pikës 1 të nenit 21 është thelbësore për strukturën tripalëshe të organeve 

drejtuese të KQZ-së. Ajo qëndron si garanci ligjore dhe plotëson drejtimin monokratik të 

institucionit. Kompetenca e KAS-it për të shqyrtuar ankimet ndaj akteve të Komisionerit nuk 

dublon apo zëvendëson Komisionerin në ushtrimin e kompetencave të veta. Kompetencat 

ngelen të Komisionerit. Kodi Zgjedhor thjesht ka shtuar një instrument ligjor mbrojtës ndaj 

arbitraritetit tendencial të organit monokratik, instrumentin e ankimimit administrativ.  

4. Prandaj, KAS-i rikonfirmon kompetencën e tij ligjore për shqyrtimin e këtij ankimimi dhe të çdo 

ankimimi ndaj vendimeve të Komisionerit të dala në zbatim të ligjit nr. 138/2015, “Për 

garantimin e integritetit të personave që zgjidhen, emërohen ose ushtrojnë funksione publike”. 

5. Pika 7 e nenit 3 të KPrA jep përkufizimin e palës në një procedurë administrative. Sipas kësaj 

pike “Palë” është:  

a)  çdo person fizik ose juridik, i cili ka të drejtë ose interes legjitim të drejtpërdrejtë në një 

procedurë administrative, siç përcaktohet në nenin 33, pika 1, të këtij Kodi; ose  

b)  një palë që nuk ka një të drejtë ose interes legjitim të drejtpërdrejtë në një procedurë 

administrative, siç përcaktohet në nenin 33, pikat 2 dhe 3, të këtij Kodi, por që të drejtat ose 

interesat e saj të ligjshëm mund të cenohen nga rezultati i procedurës.  

6. Subjekti zgjedhor “Partia Demokratike” nuk është në kushtet e pikës 1 të nenit 33 të KPrA, sepse 

ai nuk është subjekt që ka kërkuar fillimin e procedurës administrative, sikurse nuk është 

subjekt ndaj të cilit të ketë filluar procedura, ose të cilit i drejtohet apo synohet t’i drejtohet 

vendimi nr. 300, datë 05.04.2023. 

7. Pikat 2 dhe 3 të nenit 33 të KPrA kërkojnë që një subjekt pa interesa të drejtpërdrejta në një 

procedurë administrative të mund të përfshihet si palë duhet të demonstrojë se të drejtat apo 

interesat e saj të ligjshme mund të cenohen nga rezultati i procedurës administrative. Subjekti 

zgjedhor “Partia Demokratike” nuk provoi dot në seancë cënimin e asnjë interesi të ligjshëm 

nga vendimi nr. 300, datë 05.04.2023. Vendimi ka lidhje me kandidatët e një subjekti tjetër 

zgjedhor, ndërkohë që kandidati i ankuesit, i regjistruar në garën për zgjedhjen e kryetarit të 

bashkisë Mallakastër, nuk rrezikon të çrregjistrohet nga gara për shkak të vendimit nr 300, datë 

05.04.2023. 

8. Ankimi i subjekti zgjedhor “Partia Demokratike” ndaj vendimit të Komisionerit nr. 300, datë 

05.04.2023 kërkon që KQZ-ja të ndalojë kandidatin për kryetar bashkie të subjektit zgjedhor 

“Partia Socialiste” për bashkinë Mallakastër të konkurrojë në zgjedhjet vendore të datës 14 maj 

2023. Në kushtet kur kandidati Qerim Ismailaj është regjistruar në zgjedhje me vendimin nr. 04, 

datë 28.03.2023 të KZAZ-së nr. 62, kërkesa de facto kërkon çregjistrimin nga pjesëmarrja në 

zgjedhje të kandidatit të një subjekti tjetër zgjedhor. Interesi për çregjistrimin e kandidatit të 

një subjekti tjetër nga zgjedhjet është interes i cilësuar jo legjitim jo vetëm nga KAS-i në disa 

vendimarrje të mëparshme (vendimi i fundit,vendimi nr. 40, datë 03.04.2023), por edhe nga 

kolegji zgjedhor në vendimin e tij nr. 1, datë 09.05.2019. “Fakti që një subjekt zgjedhor 

regjistrohet në zgjedhje dëshmon se interesat e tij të ligjshme lidhen vetëm me garën dhe 

realizimin e saj ndaj dhe kërkesa për çregjistrimin e një tjetër subjekti zgjedhor në këtë rast, 

nuk përbën interes të ligjshëm të subjektit zgjedhor”, thuhet në vendimin e sipërcituar të 

kolegjit zgjedhor. 

9. Ankuesi solli në vëmendje të KAS-it, në mbrojtje të argumentave të veta lidhur me legjitimimin 

aktiv të tij, procedurën administrative të zhvilluar nga KAS-i në rastin e vendimit nr. 101, datë 

07.07.2021. Në vlerësimin e KAS-it kjo procedurë provon të kundërtën e pretendimeve të 

ngritura nga ankuesi. Vendimi nr. 101, datë 07.07.2021 i përket një procedure të vënë në lëvizje 

nga Partia Demokratike, sikurse u pohua nga përfaqësuesi i ankuesit në seancë. Atëkohë Partia 

Demokratike kishte paraqitur kërkesë pranë Prokurorisë së Përgjithshme (data 09.01.2020) me 

objekt “Verifikimi i pastër i figurës së shtetasit Qerim Ismaili”, në zbatim të përcaktimeve të 

pikës 2, të nenit 7, të ligjit nr. 138/2015 “Për garantimin e integritetit të personave që zgjidhen, 

emërohen ose ushtrojnë funksione publike” dhe më pas kishte ndjekur procedurat e shqyrtimit 

administrativ. Atëkohë ankuesi kishte vepruar në kushtet e palës me kërkesë të të cilit ka filluar 

procedura administrative (shkronja “a” e pikës 1 të nenit 33 të KPrA). Procedura e e vendimit 

nr. 300, datë 05.04.2023 është procedurë e nisur ex officio. 

10. Që KAS-i të marrë në shqyrtim dhe zgjidhë një kërkesë ankimore duhet që më parë të 

konfirmojë kompetencën e vet lëndore, të legjitimojë ankuesin dhe të verifikojë respektimin e 

afatit të ankimit. KAS-i konstaton se në shqyrtimin e kërkesës ankimore të subjektit zgjedhor 

“Partia Demokratike” ndodhemi në kushtet e mospranimit të kërkesës për shkak të mungesës 

së elementeve të përcaktuara në nenin 130 të këtij Kodi, konkretisht në kushtet e mungesës së 

legjitimimit. 

 

 

PËR KËTO ARSYE: 

Bazuar në nenin 129, pika 3, shkronja “b” të ligjit nr. 10019, datë 29.12.2008 “Kodi Zgjedhor i 

Republikës së Shqipërisë”, të ndryshuar, KAS-i  

 

V E N D O S I: 

1. Mospranimin për shqyrtim të kërkesës ankimore nr. 48, datë 07.04.2023, të paraqitur nga 

“Partia Demokratike e Shqipërisë”. 

2. Ky vendim hyn në fuqi menjëherë dhe publikohet në faqen zyrtare të Komisionit Qendror të 

Zgjedhjeve. 

3. Kundër këtij vendimi mund të bëhet ankim në Kolegjin Zgjedhor Gjyqësor pranë Gjykatës 

Administrative të Apelit Tiranë, brenda 5 (pesë) ditëve nga shpallja e tij. 

 

 

Ledio   BRAHO      -   Relator (Kundër) 

Elvin   LAKO                 -  Anëtar 

Elvis   ÇEFA                           -  Anëtar 

Ilirjan  RUSMALI     -  Anëtar  

Koli  BELE                           -  Anëtar 

MENDIM PAKICE 

 

1. Në shqyrtimin e kërkesës ankimore nr. 48 të paraqitur nga subjekti zgjedhor partia politike 

Partia Demokratike e Shqipërisë me objekt “Shfuqizimin pjesërisht të vendimit nr. 300, datë 

05.04.2023 të Komisionerit Shtetëror të Zgjedhjeve “Verifikimi i deklarimeve në formularët e 

vetëdeklarimit të kandidatëve për kryetar bashkie për zgjedhjet për organet e qeverisjes 

vendore të datës 14 maj 2023; Ndalimin e kandidimit të kandidatit për Kryetar Bashkie të 

Mallakastrës shtetasit Qerim Ismail Ismailaj të propozuar nga Partia Socialiste e Shqipërisë”, 

unë, anëtari në pakicë, duke mos qenë dakord me konkluzionet dhe argumentet e parashtruara 

nga shumica e anëtarëve të Komisionit të Ankimimeve dhe Sanksioneve (në vijim KAS) jam i 

mendimit se KAS duhet ta kalonte për shqyrtim kërkesën ankimore të paraqitur nga subjekti 

zgjedhor “Partia Demokratike e Shqipërisë”, ndaj paraqes në vijim, argumentet e mia për këtë 

qëndrim.  

 

2. Rezulton i provuar fakti se ankimuesi partia politike “Partia Demokratike e Shqipërisë”, me 

vendimin nr. 179, datë 18.03.2023 të Komisionerit Shtetëror të Zgjedhjeve, është regjistruar si 

subjekt zgjedhor në zgjedhjet për organet e qeverisjes vendore të datës 14 maj 2023. 

3.  Në zbatim të nenit 129 pika 3 të K.Zgjedhor, KAS: 

“... bën verifikimin paraprak të kërkesës ankimore dhe vendos: 

a) kalimin e kërkesës për shqyrtim; 

b) mospranimin e kërkesës për shkak të mungesës së elementeve të përcaktuara në nenin 

130 të këtij Kodi; ose 

c) kthimin e kërkesës për plotësim të elementeve të formës, të përcaktuara në nenin 126 të 

këtij Kodi”. 

4. Në lidhje me objektin e verifikimit paraprak, KAS i referohet nenit 130 të K.Zgjedhor që 

parashikon se: 

“KQZ-ja merr vendim për pranimin ose mospranimin e kërkesës ankimore, pasi verifikon 

elementet e mëposhtme: 

a) kompetencën e KQZ-së për shqyrtimin e ankimit; 

b) legjitimimin e ankuesit; dhe 

c) respektimin e afateve ligjore për ankimin”. 

Në interpretim të kësaj dispozite del qartë që të tre këto elemente duhet të plotësohen në 

mënyrë kumulative që kërkesa ankimore të konsiderohet e pranueshme për t’u shqyrtuar në 

themel të saj. 

5.  Në lidhje me kompetencën e KQZ/KAS për shqyrtimin e kësaj kërkese ankimore, i referohemi 

nenit 21 pika 1 shkronja “b” të K.Zgjedhor që parashikon se “1. Në përputhje me dispozitat e 

këtij ligji, KAS-i ushtron këto kompetenca: ... b) shqyrton dhe zgjidh në rrugë administrative 

ankesat ndaj akteve të Komisionerit” çka e bën të qartë kompetencën e KAS për shqyrtimin e 

kësaj kërkese ankimore. 

6. Në lidhje me legjitimitetin e ankuesit që kërkohet nga neni 130 shkronja “b” e K.Zgjedhor, 

argumentoj se e drejta e një subjekti për të paraqitur kërkesë ankimore, lidhet në mënyrë të 

drejtpërdrejtë me identifikimin e interesit të ligjshëm që ankimuesi ka ndaj vendimit objekt 

ankimimi. Subjektet kanë detyrimin të provojnë interesin e ligjshëm të tyre, duke provuar 

lidhjen e drejtpërdrejtë midis të drejtës apo interesit të pretenduar si të cënuar dhe vendimit 

që kundërshtohet si i paligjshëm. 

7. K.Zgjedhor, në nenin 130 shkronja “b” të tij, parashikon se KAS merr vendim për pranimin ose 

mospranimin e kërkesës ankimore, pasi verifikon (...) legjitimimin e ankuesit. E drejta e 

paraqitjes së ankimit lidhet me vërtetimin e ekzistencës së një interesi të ligjshëm të palës 

ankuese e cila ngre një pretendim, dhe që kërkon të dëgjohet mbi themelin e këtij pretendimi. 

8. Në rastin objekt shqyrtimi, akti administrativ që ankimohet është vendimi nr. 300, datë 

05.04.2023 i Komisionerit Shtetëror të Zgjedhjeve, akt ky që ka dalë në zbatim të vendimit të 

Kuvendit të Shqipërisë nr. 17/2016 “Për përcaktimin e rregullave të detajuara mbi zbatimin e 

ndalimeve të parashikuara në ligjin nr. 138/2015, “Për garantimin e integritetit të personave 

që zgjidhen, emërohen ose ushtrojnë funksione publike””, më konkretisht në zbatim të kreut V 

të tij. Duke qenë se shtetasi Qerim Ismailaj që është kandidat i Partisë Socialiste për kryetar të 

Bashkisë Mallakastër, në formularin e tij të vetëdeklarimit ka dy dënime penale të formës së 

prerë, rasti i tij mund të trajtohej nga Komisioneri Shtetëror i Zgjedhjeve në dy mënyra: 

- Sipas kreut V pika 3 shkronja “b” pika “i” e vendimit nr. 17/2016 të Kuvendit të 

Shqipërisë;1 ose 

- Sipas kreut V pika 3 shkronja “b” pika “ii” e vendimit nr. 17/2016 të Kuvendit të 

Shqipërisë2. 

Në ushtrim të diskrecionit të tij, KSHZ e ka trajtuar rastin sipas alternativës së dytë, duke i 

konsideruar dënimet penale të subjektit vetëdeklarues si të tilla që nuk përfshihen brenda 

sferës së ndalimeve. 

9. Për shkak të vendimmarrjes së Komisionerit, tashmë procedura e verifikimit do të ndjekë 

procedurën e përcaktuar në kreun V të vendimit të Kuvendit të Shqipërisë, e për rrjedhojë, në 

zbatim të pikës 9 të këtij kreu që parashikon se “9. Verifikimi përmbyllet brenda një afati 3-

mujor nga momenti i ardhjes së kërkesës për verifikim, me përjashtim të rasteve kur Prokurori 

i Përgjithshëm vendos zgjatjen e këtij afati, kur është e nevojshme që të pritet përgjigje ndaj 

kërkesave për verifikime të hollësishme pranë organeve të juridiksioneve të huaja, kur ka 

informacione dhe është e nevojshme që verifikimi të kryhet edhe jashtë territorit të Republikës 

së Shqipërisë”, do të zgjasë tej datës 14 maj 2023 që është edhe dita e zgjedhjeve për organet 

vendore. 

10. Ligji nr. 138/2015 “Për garantimin e integritet të personave që zgjidhen, emërohen ose 

ushtrojnë funksione publike” i ndryshuar, në nenin 10 pika 1 e tij parashikon se: 

“1. Kur verifikohen kushtet për moskandidim dhe moszgjedhje, në përputhje me këtë 

ligj, KQZ-ja kryen veprimet e mëposhtme: 

                                                           
1 “… i) nëse konstaton se ndonjë nga të dhënat përfshihet brenda sferës së ndalimeve, të parashikuara nga neni 2, i ligjit 
nr. 138/2015, “Për garantimin e integritetit të personave që zgjidhen, emërohen ose ushtrojnë funksione publike”, 
ndërpret verifikimet e mëtejshme dhe aplikon masat e parashikuara nga ligji për pengimin e zgjedhjes ose emërimit apo 
largimit nga funksioni publik të personit;” 
2 “… ii) nëse konstaton prima facia se të dhënat nuk përfshihen brenda sferës së ndalimeve, të parashikuara nga neni 2, 
i ligjit nr. 138/2015, “Për garantimin e integritetit të personave që zgjidhen, emërohen ose ushtrojnë funksione publike”, 
ia kalon rastin për kontroll të thelluar, brenda 5 ditëve, Prokurorisë së Përgjithshme, për të veri-fikuar saktësinë e të 
dhënave të pasqyruara dhe për të konstatuar nëse rrethanat janë të ndryshme dhe se personi është subjekt i ndalimeve, 
sipas ligjit;” 

a) refuzon kandidaturën e personit, kur kushtet verifikohen para procesit të pranimit të 

kandidaturave, dhe i kërkon subjektit zgjedhor të interesuar të zëvendësojë 

kandidaturën brenda afatit të parashikuar për dorëzimin e kandidaturave; 

b) heq kandidatin nga kandidimi kur kushtet verifikohen para shtypjes së fletëve të votimit 

pa të drejtë zëvendësimi për rastin e kandidatëve për kryetar të njësisë së qeverisjes 

vendore apo për kandidatët e propozuar nga zgjedhësit për këshillin e njësisë së 

qeverisjes vendore; 

c) kur kushtet e moskandidimit verifikohen pas shtypjes së fletëve të votimit dhe para 

shpalljes së rezultateve: 

i) shpall pavlefshmërinë e zgjedhjeve në zonën zgjedhore përkatëse kur verifikohen 

kushtet për moskandidim dhe moszgjedhje të personit që ka të drejtën e mandatit të 

kryetarit të njësisë së qeverisjes vendore, mbi bazën e votave të marra; 

ii) shpall rezultatin për kryetar të njësisë së qeverisjes vendore kur verifikohen kushtet për 

moskandidim dhe moszgjedhje, sipas këtij neni, për një kandidat që nuk është fitues, dhe 

shpall faktin e moskandidimit dhe moszgjedhshmërisë për kandidatin përkatës; 

iii) përjashton nga përllogaritja e mandateve kandidatin e propozuar nga zgjedhësit për 

këshilltar në këshillin e njësisë së qeverisjes vendore përkatëse dhe përllogarit mandatet, 

duke përjashtuar votat e marra prej tij; 

iv) shpall fitues nga lista shumemërore kandidatin vijues në renditje dhe në përputhje me 

kuotën gjinore, si dhe shpall faktin e moskandi-dimit dhe moszgjedhshmërisë për 

kandidatin përkatës; 

ç) shpall pavlefshmërinë e mandatit kur kushtet e moskandidimit dhe moszgjedhshmërisë 

verifikohen pas shpalljes së rezultatit të zgjedhjeve, në përputhje me Kodin Zgjedhor dhe 

para fillimit të ushtrimit të mandatit nga personi i shpallur i zgjedhur në kundërshtim me 

këtë nen, si dhe shpall mandatin, në përputhje me Kodin Zgjedhor; 

d) shpall pavlefshmërinë e mandatit dhe përfundimin e parakohshëm të mandatit kur 

kushtet e moskandidimit dhe moszgjedhshmërisë verifikohen pas fillimit të ushtrimit 

të mandatit nga personi përkatës, si dhe shpall mandatin në përputhje me këtë Kod, si 

dhe njofton Kryetarin e Kuvendit, në rastin e pavlefshmërisë së mandatit të deputetit, 

apo Kryeministrin, në rastin e kryetarit të bashkisë apo të këshilltarit bashkiak”. 

Siç duket qartë nga kjo dispozitë, rezultati i procedurës së verifikimit të thelluar, hipotetikisht 

mund të sjellë si pasojë pavlefshmërinë e zgjedhjeve ose pavlefshmërinë e mandatit, në 

varësi të momentin se kur përfundon procedura, pasoja këto që prekin çdo palë tjetër 

pjesëmarrëse në këto zgjedhje. 

11. Për sa më sipër, Partia Demokratike e Shqipërisë, duke qenë një nga subjektet zgjedhore të 

regjistruara për të marrë pjesë në zgjedhjet e datës 14 maj 2023 dhe që njëkohësisht 

mbështet një kandidat për kryetar në Bashkinë Mallakastër, ka legjitimitet për ta ankimuar 

vendimmarrjen e Komisionerit Shtetëror të Zgjedhjeve për aq kohë sa si rrjedhojë e kësaj 

vendimmarrjeje gara e saj për Bashkinë Mallakastër mund të cënohet për shkak të 

pavlefshmërisë së zgjedhjeve. 

12. Ndaj, vlerësoj se cilido subjekt zgjedhor që konkurron për kryetar të Bashkisë Mallakastër, 

gëzon interes të ligjshëm për të kundërshtuar këtë vendimmarrje të KSHZ, në mënyrë që 

vendimmarrja e formës së prerë (Vendimi i Kolegjit Zgjedhor) të jetë e arritshme përpara 

shtypjes së fletëve të votimit, si e vetmja mënyrë për të shmangur pavlefshmërinë e 

zgjedhjeve apo të mandatit në rastin hipotetik të ndalimit. 

13. Për sa më sipër, unë anëtari në pakicë vlerësoj se kërkesa ankimore e paraqitur nga ankimuesi 

subjekti zgjedhor “Partia Demokratike e Shqipërisë” i plotëson në mënyrë kumulative të tre 

elementet e parashikuar në nenin 130 të K.Zgjedhor dhe ajo duhej të ishte kaluar për shqyrtim 

nga Komisioni i Ankimimeve dhe Sanksioneve. 

